
Sidang Jemaah yang dirahmati Allah,

Bertakwalah kepada Allah SWT dengan sebenar-benar takwa iaitu kita melaksanakan
segala perintah-Nya dan menjauhi segala larangan-Nya. Mudah-mudahan kita sentiasa
berada dalam rahmat dan perlindungan Allah SWT di dunia mahupun di akhirat. Mimbar
pada hari ini akan membicarakan khutbah bertajuk: “Memperkukuh Persaudaraan”.

Negara dan dunia masih lagi dilanda pandemik covid-19 yang dunia tidak tahu bila akan

berkesudahan. Dalam usaha kita mengekang penularan Covid-19 ini, khatib ingin terus

mengingatkan sidang jemaah sekalian untuk terus mematuhi garis panduan

pencegahan yang telah ditetapkan dan dalam masa yang sama kita terus bertaubat dan
bermunajat kepada Allah SWT agar kita semua diselamatkan dari wabak penyakit ini.
Sahutlah seruan kerajaan untuk segera mendaftar bagi mendapatkan suntikan vaksin

melalui aplikasi mysejahtera.

Sidang Jemaah yang dimuliakan,

Kehadiran Bulan Syawal membawa bermacam rasa dan suasana. Rasa gembira, sedih,
sebak, terharu, rasa kebersamaan, kekeluargaan, kepedulian dan bermacam lagi
perasaan terbit dalam hati sanubari kita. Semangat kepedulian dan kebersamaan yang
dirasai ketika ini merupakan hasil latihan yang kita lalui dalam Bulan Ramadan iaitu
latihan bersabar dalam melaksanakan kefarduan yang wajib dan sunat, bersedekah,
membantu fakir miskin dan anak yatim, ibadah zakat serta lain-lain ibadah yang
disyariatkan kepada umat Islam. Dengan adanya latihan-latihan ini, ia akan
mencetuskan rasa kasih sayang dan prihatin kepada ahli keluarga dan saudara-saudara

kita lain yang sedang dalam kesusahan.

Sidang Jemaah yang dirahmati Allah,
Sesungguhnya umat Islam itu bersaudara. Dari timur hingga ke barat, dari utara hingga
selatan, dan di seluruh pelusuk bumi ini, umat Islam adalah bersaudara. Allah SWT

berfirman dalam Surah al-Hujurat ayat 10:

//

Maksudnya: “Sebenarnya orang-orang yang beriman itu adalah bersaudara, maka
damaikanlah antara dua saudara kamu (yang bertelingkah) itu; dan bertakwalah kepada
Allah supaya kamu beroleh rahmat.”

Imam al-Syaukani menjelaskan bahawa ayat ini menjadi penegasan terhadap betapa
pentingnya hidup damai yang dititikberatkan atas dasar keimanan dan ketakwaan.
Jikalau pun ada sebarang perselisihan, maka perlu dicari solusi yang terbaik bagi
mendamaikan kedua-duanya. Imam Fakhruddin al-Razi pula memberikan penjelasan

bahawa ayat ini sebagai pelengkap atas petunjuk kehidupan yang damai. Perkara yang

paling utama dalam hidup ialah persaudaraan, bukan dengan saling berbalah dan
berperang. Hal ini kerana, permulaan dari perbalahan dan peperangan ialah fithah dan
tidak menghormati perbezaan yang ada. Justeru, untuk meraih persaudaraan dan
kedamaian tersebut, maka perlunya jiwa yang bertakwa. Maka, Ramadan yang
bermatlamatkan ketakwaan kepada Allah SWT menjadi latihan kepada kita untuk

menggilap iman dan takwa dalam diri.

Sidang Jemaah yang dirahmati Allah,

Menjaga persaudaraan merupakan salah satu tuntutan yang besar dalam Islam. Antara
ciri orang yang bertakwa ialah sentiasa menunjukkan sikap dan perilaku yang memberi
jaminan rasa selamat antara satu sama lain. Selain itu, antara ciri sikap takwa ialah

menjaga hubungan baik sesama manusia, kerana syariat memerintahkan kita untuk
§ [ d
menjalin hubungan dengan Allah SWT dan hubungan antara sesama manusia ( J.o-

Maksudnya: “Barangsiapa yang beriman dengan Allah dan hari akhirat, maka
hendaklah dia memuliakan tetamunya. Barangsiapa yang beriman dengan Allah dan
hari akhirat, maka hendaklah dia menyambung silaturrahim. Barangsiapa yang beriman
dengan Allah dan hari akhirat, maka hendaklah dia berkata baik atau dia diam.” (Hadis

riwayat Imam al-Bukhari)

Dari hadis ini, kita dapat lihat keseimbangan dan pertalian dalam memelihara hubungan
dengan Allah SWT dan hubungan antara sesama manusia melalui tiga komitmen yang
disebutkan dalam hadis ini iaitu; Pertama: memuliakan tetamu. Kedua: Menyambung

silaturrahim; dan ketiga: berkata yang baik-baik atau diam.

Sidang Jemaah yang dirahmati Allah,

Konsep persaudaraan yang ditekankan dalam Islam tidak hanya terbatas dalam ruang
lingkup kejiranan, ataupun daerah, ataupun negara. Bahkan konsep persaudaraan yang
ditekankan oleh Islam melebihi sempadan global. Ungkapan Melayu menyebut; “cubit
paha kiri, paha kanan juga terasa”’. Begitulah gambaran yang diberi bagi
menggambarkan kesedihan dan kebimbangan kita terhadap saudara-saudara kita di

negara-negara lain yang diuji dengan kemiskinan, peperangan dan wabak penyakit.

Terbaharu, tindakan tentera Zionis Israel yang menceroboh Masjid al-Agsa dan
menyerang umat Islam yang sedang menunaikan solat merupakan suatu tindakan
biadab yang tidak dapat diterima akal waras manusia. perbuatan zalim itu bukan sahaja
perlu dikecam sekeras-kerasnya, malah kerajaan Israel mesti dipertanggungjawabkan

ke atas pelanggaran hak asasi manusia serta undang-undang antarabangsa.

Ramai rakyat Palestin tercedera dalam serangan itu. Pencerobohan di Masjid al-Agsa
yang disasarkan terhadap jemaah yang sedang menunaikan solat pada hari-hari
terakhir Ramadan merupakan satu bentuk penghinaan terhadap umat Islam dan nilai
kemanusiaan. Kerajaan Malaysia turut mengecam sekeras-kerasnya pengusiran secara
paksa rakyat Palestin dari kediaman mereka, termasuk yang berada di kejiranan Sheikh

Jarrah di Baitulmaqdis.

Tiada daya dan tiada upaya kita melainkan Allah SWT yang Maha Gagah dan berkuasa
membantu hamba-hamba-Nya yang sedang ditindas. Sama-samalah kita berdoa dan
bermunajat memohon kepada Allah SWT agar Allah SWT membantu saudara-saudara
kita yang sedang dalam kesusahan dan memberikan keamanan dan kesejahteraan

kepada kita semua.

Sidang Jemaah yang dirahmati Allah,

Mengakhiri khutbah pada hari ini, khatib ingin menekankan beberapa intipati yang perlu
diberi perhatian iaitu:

Pertama: Latihan yang ditempuhi dalam Bulan Ramadan mengajar kita menjadi lebih
prihatin dan peduli terhadap saudara kita yang lain.

Kedua: Persaudaraan dan keamanan yang wujud dalam kalangan umat Islam berputik
dari keimanan dan ketakwaan kepada Allah SWT.

Ketiga: Seluruh umat Islam adalah bersaudara. Justeru, setiap kesusahan dan
penderitaan yang dialami oleh mana-mana umat Islam akan turut dirasai oleh umat

Islam yang lainnya.

Sabda Rasulullah SAW:

Maksudnya: “Perumpamaan kaum mukminin dalam sikap saling mencintai, dan saling
berkasih sayang ialah mereka sebagaimana satu badan. Apabila satu anggota badan
sakit, seluruh anggota badan ikut merasakan (kesakitan), dengan tidak dapat tidur dan

demam”. (Hadis riwayat Imam Muslim)

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Berkuasa atas tiap-tiap sesuatu. Kami hamba-Mu yang lemah merayu kepada-Mu agar
Engkau angkat dan hilangkan segera wabak penyakit Covid-19 yang sedang melanda
kami agar dapat kami melaksanakan syiar-Mu dengan sempurna. Hanya kepada-Mu jua
Ya Allah, tempat kami mengadu dan memohon pertolongan.

Ya Allah! Jadikanlah kami dan keturunan kami orang-orang yang istigamah mendirikan
solat secara berjemaah. Sesungguhnya hanya kepada-Mu jua Ya Allah, doa kami
mohon diperkenan dan diterima.

